
фанлари бўйича илмий даражалар бўйича диссертациялар асосий натижаларини чоп этиш тавсия этилган 

1368-сонли гувоҳнома билан давлат 

рўйхатига олинган. 

Муассис: “SCIENCEPROBLEMS TEAM” 

Kirish. Hozirgi zamon talablariga javob beradigan va innovatsion faoliyatni amalga 

oshira oladigan boʻlajak mutaxassis kadrlarni tayyorlash oliy taʼlim muassasalarining asosiy 

vazifalaridan biri hisoblanadi. Oʻqitilayotgan har bir fanda buyurtmachi korxonalarning talab 

va ehtiyojlarini inobatga olish shuningdek, taʼlim, fan va ishlab chiqarish integratsiyasini 

taʼminlash − sifatli oʻquv jarayonini tashkil etishning muhim shartidir. Shu maqsadda texnika 

oliy taʼlim muassasalarida fundamental fan boʻlgan fizika fanidan oʻquv mashgʻulotlarini olib 

borishda ishlab chiqarishga oid texnologiya va ilmiy tadqiqot ishlarini oʻzida aks etgan didaktik 

taʼminotni zamon talablariga mos holda takomillashtirib borish, boʻlajak mutaxassislarning 

kasbiy kompetentligini yanada oshirishga yordam beradi. 

Mamlakatimizning iqtisodiy qudratini yuksaltirishda kon-metallurgiya sanoati alohida 

oʻringa ega. Kelajakda yer osti boyliklarini izlab topish, tarkibini oʻrganish va qayta ishlash 

texnologiyasini oʻrganishda fizik bilimlarning muhimligini koʻrsatuvchi oʻquv jarayonini tashkil 

etish boʻlajak mutaxassislarni kasbiy tayyorlashdagi muhim vositalardan biri hisoblanadi.  

Mavzuga oid adabiyotlar tahlili. Respublikamiz olimlaridan N.A.Muslimov, 

U.I.Inoyatov, Z.K.Ismoilova, Sh.S.Sharipov, Q.T.Olimov, O.A.Qoʻysinovlarning ilmiy ishlarida 

taʼlim jarayonida boʻlajak mutaxassis kadrlarning kompetentligini shakllantirish, rivojlantirish 

va tashxislash oʻrganilgan boʻlsa, xorijiy mamlakat olimlaridan Shcherbakov A.I, Markova A.K, 

E.F.Zeer, Yu.V.Shagina, S.V.Lavrinenko, V.N.Vvedenskiylar mutaxassislarda kasbiy 

kompetentlikni shakllantirishning pedagogik asoslari tadqiqot etilgan. 

Taʼlim, fan va ishlab chiqarish integratsiyasini amalga oshirish, texnik yoʻnalishlar 

boʻyicha muhandis kadrlarni tayyorlashda Respublikamiz olimlaridan M.Sharifjoʻjaev, 

A.Abdullayev, A.Kucharov, B.Nazarova, Sh. Ergashxodjaeva, Bazarova S.Dj hamda xorijlik 

olimlardan T.Ribo, P.K.Engelmeer, P.M.Yakobson, N.V Kuzmina, B.S Gershunskiy, A.I.Vlaznev, 

N.Starshinov va boshqalar tomonidan tadqiq etilgan. 

Olib borilgan ilmiy-pedagogik tahlillar shuni koʻrsatdiki, boʻlajak kon-metallurgiya 

sanoati tizimida boʻlajak mutaxassislarning kasbiy kompetentligini sohaga yoʻnaltirilgan 

masalalar yechish orqali takomillashtirish ilmiy-metodik jihatdan toʻla oʻrganilmaganligidan 

dalolat beradi. [1;6-7]. 

Tadqiqot metodologiyasi. Prezidentimizning 2021 yil 19 martdagi “Fizika sohasidagi 

taʼlim sifatini oshirish va ilmiy tadqiqotlarni rivojlantirish chora tadbirlari toʻgʻrisida”gi PQ-

5032 sonli qarorlarida “Bugungi kunda taʼlim muassasalarida fizika fanini oʻqitish sifatini 

oshirish, taʼlim jarayoniga zamonaviy oʻqitish uslublarni joriy qilish, mehnat bozoriga 

raqobatbardosh mutaxassislarni tayyorlash, ilmiy tadqiqot va innovatsiyalarni rivojlantirish 

hamda amaliy natijadorlikka yoʻnaltirishga katta eʼtibor qaratilmoqda. Shu bilan birga, sohada 

yechimini topmagan qator masalalar fizika sohasidagi taʼlim sifati va ilmiy tadqiqot 

samaradorligini oshirishga qaratilgan chora tadbirlarni amalga oshirish zaruratini 

koʻrsatmokda....” deb aytilgan fikrlar, har bir texnika oliy taʼlim muassasasida fizika fanining 

imkoniyatlarini oʻrganish, uni oʻqitishni jahon talablari darajasida tashkil etishning ilmiy-

metodik asoslarini ishlab chiqishni taqozo etadi. Bu esa, boʻlajak kon-metallurgiya sanoati 

mutaxassislari kompetentligini takomillashtirishda fizik hodisa va qonuniyatlarning sohada 

qanday ahamiyat kasb etishini koʻrsatuvchi kasbiy masalalarni tizimlashtirish va metodik 

tavsiyalar ishlab chiqish olib borilayotgan amaliy mashgʻulotlarning yanada samarador 

boʻlishini taʼminlaydi. 

Maʼlumki, amaliy mashgʻulotlar – nazariya va amaliyot aloqasini taʼminlovchi, 

talabalarda maʼruza mashgʻulotlari va mustaqil ishlarida olingan bilimlarni qoʻllash 

imkoniyatini yaratuvchi metod boʻlib, ularning ilmiy tafakkurini rivojlantiradi hamda, kasbiy 

koʻnikma va malakasini takomillashtirish vositasi sifatida qaraladi. Amaliy mashgʻulotning 

muhim elementi yechish uchun taklif etilayotgan oʻquv topshirigʻi, yaʼni masala hisoblanadi. 

Oʻqituvchi amaliy mashgʻulot uchun kasbiy masalalarni yechish davomida, didaktik maqsadni 

aniq bilishi, yaʼni har bir masalani yechish natijasida qanday kasbiy koʻnikma va malaka 

singdirilishi, kon-metallurgiya sanoatida fizik bilimlarning qoʻllanilishiga oid aniq bir 

tushunchalar tizimi shakllantirilishi, shuningdek, taʼlim oluvchilarda oʻz sohasi boʻyicha 

dastlabki ilmiy tadqiqot ishlariga zamin yaratishni asosiy maqsad qilib olishi lozim [2;11-16]. 

Olib borilgan tadqiqot ishlari shuni koʻrsatadiki, boʻlajak kon-metallurgiya sanoati 

mutaxassislariga fizika fanidan amaliy mashgʻulotlarni olib borishda, sohaga tegishli turli 

tavsifdagi masalalarni izlab topish, agar yoʻq boʻlsa, ularni yangidan shakllantirish talabini 

qo'yadi. Buning uchun quyidagi tartib asosida ishlar olib boriladi: 

• Kon-metallurgiya sohasidagi fizik hodisa va jarayonlarni oʻrganish;  

• Ishlab chiqarishdagi texnologik jarayonlar va ularda boʻladigan fizik bilimlarning 

qoʻllanishini tadqiq etish; 

• Fan mavzulari boʻyicha boshqa sohalardagi kasbiy masalalarni tahlil etish;  

• Kon-metallurgiya sohasidagi texnologik jarayonlar va tadqiqot ishlarga oid 

texnik maʼlumotlar toʻplash; 

• Olingan natijalar asosida fizika fanining boʻlimlari boʻyicha kasbiy masalalar 

shakllantiriladi.  

Tahlil va natijalar. Boʻlajak kon-metallurgiya sanoati mutaxassislari tayyorlaydigan 

texnika oliy taʼlim muassasalarining “Fizika” fan dasturidagi “Mexanika”, “Molekulyar fizika”, 

“Elektr va magnetizm”, “Optika”, “Atom va yadro fizikasi” boʻlimlarida keltirilgan mavzular 

boʻyicha amaliy mashgʻulotlar olib borish uchun toʻplagan tadqiqot natijalari asosida 

mutaxassisga oid kasbiy masalalar toʻplandi va ularga oid metodik tavsiyalar ishlab 

chiqildi[3;154-169]. Masalan, talabalarga “Elektrostatika” mavzusidagi asosiy bilim va 

koʻnikmalarni berishda kon-metallurgiya korxonalarida elektr maydonida maydalangan 

rudalarni separatsiyalash (saralash)ning elektrostatik usuliga oid kasbiy masalalarni yechish, 

berilayotgan nazariy bilimning ahamiyatini yanada oshirishga xizmat qiladi (1-rasm). 

1-rasm. Rudalarni elektrostatik separatsiyalash. 

1- maydalanagan ruda;, 2 - erga ulangan baraban, 3 – yuqori kuchlanishli elektrod, 4 –

saralangan rudalar: dielektrik rudalar I, elektr o‘tkazuvchi III va ularning aralshmasi II;  

5 - ajratuvchi. 

Elektrostatik separatsiyalash usuli-foydali qazilmalarni boyitishda elektrostatik kuchlar 

taʼsiri ostida minerallarni elektr oʻtkazuvchanligi boʻyicha saralash eng samarali usullardan biri 

hisoblanadi. Bu texnologik jarayon yordamida talabalar nafaqat fan bilimlarini oʻzlashtirishga 

balki, rudalarning elektr maydonda oʻzini tutishiga qarab qanday moddalardan tarkib 

topganini ham oʻrganishadi.  

Masala-1. Rudalarni elektrostatik separatsiyalashda hosil qilingan bir jinsli elektr 

maydon kuchlanganligining bitta chizigʻida yotgan ikkita nuqta orasidagi kuchlanish 30 kV ga 

teng. Nuqtalar orasidagi masofa 10 sm. Maydon kuchlanganligi qanday? 

Masala-2. Elektrostatik separatsiyalashdagi elektrodlar orasida zaryadi  

2,4∙10-9 Kl boʻlgan kvars changi muvozanat holatda turibdi. Elektr maydonining kuchlanganligi 

600 V/sm va kvarsning zichligi 2,9 g/cm3 ga teng. Kvars changining radiusi topilsin.  

Kon-metallurgiya korxonalarida texnologik jarayonlar paytida havoning tozaligini 

taʼminlash va undan zararli zarralarni ajratib olishda muhim ahamiyatga ega. Havoni zarrali 

zarrachalardan tozalashning sodda usuli elektrostatik usul boʻlib, uning mohiyati 

ektrostatikaning asosiy qonunlariga asoslanadi(2-rasm). Havoni tozalashning elektrostatik 

usuli asosan, tojli (2) va yigʻuvchi(3) elektrodlar iborat boʻlib, ularga 30 ... 60 kV kuchlanishli 

berilganda, elektrodlar orasidan otayotgan havo zararli aralashmasidagi zarrachalarning 

ionlanishiga olib keladi. Natijada anionlar (+) va kationlari (-) boʻlgan ion gaz oqimi hosil 

boʻladi. Ion gaz oqimiga elektrostatik kuchlar taʼsir qilishi natijasida, yigʻuvchi elektrodlarda 

chang toʻplanadi[4; 152-156]. 

2-rasm. Havoni tozalashning elektrostatik usuli 

1- yuqori kuchlanish manbai; 2 – tojli  elektrodlar; 3 - yig’uvchi elektrod; 4 - ionlashgan 

gaz;  

5 – chang zarrachasi. 

Masala-4. Rangli va noyob metallarni ishlab chiqaruvchi korxonalarda havoni ogʻir 

chang zarralaridan tozalashda, oʻrtasidan sim oʻtkazilgan metall quvurdan iborat boʻlgan 

elektrostatik filtrlardan foydalanildi. Bu filtrning ishlash prinsipini tushuntiring.  

Masala-5. Havoni ogʻir chang zarralaridan tozalashda, metall quvur ichidagi simning 

uzunligi 10 sm boʻlib, u chiziqli zaryad zichligi 10-7 Kl/m ga teng. Simning oʻqi yoʻnalishiga 

perpendikulyar 10 sm masofada joylashgan 10-8 Kl nuqtaviy ruda zarrachasiga taʼsir kuchni 

aniqlang. 

Xulosa va takliflar. Fizika fanidan kon-metallurgiya sanoati boʻlajak mutaxassislari 

uchun kasbiy yoʻnaltirilgan masalalarni yechish, olib borilayotgan amaliy mashgʻulotlarni 

sifatini yanada oshirishi natijasida quyidagi natijalarga erishiladi:  

• berilgan mavzuni puxta oʻzlashtirishga imkoniyat yaratiladi;  

• boʻlajak mutaxassislarda ixtisoslikka oid koʻnikma va malakalarning 

shakllantiradi; 

• talabalarning kasbiy, ilmiy va ijodiy qobiliyatining oʻsishiga olib keladi;  

• kon-metallurgiya sanoatida fizika fanining ahamiyati ochib beriladi.  

Fizika fanidan amaliy mashgʻulotlarda “Elektrostatika” mavzusidagi nazariy bilimlarni 

mustahkamlashda ishlab chiqarishga oid kasbiy masalalar yechish orqali talabalarning kasbiy 

kompetentligini takomillashtirishga erishiladi. 

